
 ጠመተ ንዘይቃዶ ጭርሖን ተግባርን ውድባውን ግምባራውን ጉባኤታት ደምበ ተቓውሞ ኤርትራ፡ 

 ዘቤታዊ ጸላኢ ኣብ ልዕሊ ህዝቢ ኤርትራ ዝፍጽሞ ዘሎ ፋሽሽታዊ ተግባር ክኒዮ ክለሰ ሓሳባዊ ተንታን  ብዓይኒ ዝረአ’ዩ። በዚ 

መንጽር ቃልስና ሕቶ መሰረታዊ ፖለቲካዊ ለውጢ ዝጠልብ ምዃኑ ፖለቲካዊ ተረድኦ ንዘለዎም ዘደናግር ኣይኮነን። ከም 
ጥሙር ህዝብን ልኡላዊ ሃገርን ከመይ ንቕጽል ዝብል ግዜ ዘይህብ ናይ ህልውና ሕቶ’ዩ ኣጋጢሙና ዘሎ። ካብ’ዚ ንምውጻእ ዘሎ 

እንኮ ኣማራጺ፡ ኣብ ሕልና ዝሰረጸ ሓቀኛ ህዝባዊ ፖለቲካዊ ንቕሓት፣ ጸረ-እንኮ-ሰባዊ ገዛእን ክኒዮኡን ዝጥምት ንጹር ፖለቲካዊ 

ፕሮግራም፣ ተሓታትነት ዘለዎ ትካላዊ ኣሰራርሓ ወኒንካ፡ ተወዲብካን ተናቢብካን ምቅላስ’ዩ።  

ህልውና ህዝቢ ከም ህዝቢ ብሰብ ዘምጸኦ ሽግራት ኣብ ሓደጋ ኣብ ዝወደቐሉ፡ ህዝቢ ኣብ ምድሓን ተደላይነት ፖለቲካዊ 
ውድባትን መሪሕነታዊ ኣካላትን ዑዙዝ’ዩ ጥራሕ ዘይኮነ ወሳኒ’ዩ። ኣብ’ዚ መድረኽ’ዚ፡ ኣካል ደምበ ተቓውሞ ኢና ዝብሉ፡ 

ብሕጊ ዝቖሙን ዘይቆሙን ብወግዒ ዝፍለጡን ዘይፍለጡን ብቑጽሪ ኣዝዮም ብዙሓት ፖለቲካዊ ውድባት፣ ናይ ውድባት 
ግንባራት፣ ምንቅስቓሳት፣ ማዕበላዊ ንጥፈታት ኣለው’ዮም። ኣድማዕነቶም ግን ኣይግድን። ናይ’ዚ ጽሑፍ መልእኽቲ ኣብ’ቶም 

ብሕጊ ዝቖሙን ብወግዒ ዝፍለጡን ፖለቲካዊ ውድባትን ናይ ውድባት ግንባራትን ኣብ ጉባኤታት ዝስማዕ ጭርሖን ብተግባር 
ዝኸውንን መሰረት ዝገበረ’ዩ ክኸውን።   

 ፖለቲካዊ ውድባትን ግንባራትን ኤርትራ ኣብ’ዚ ኣሰካፊ ናይ ህልውና ሕቶ ዘንጸላልዎ ዘሎ መድረኽ ብመንጽር ተደላይነቶም’ዶ 

ይሰርሑ ኣለው? ኣብ ጉባኤታት ዝስማዕ ጭርሖ ኣብ ተግባር ይፍጸም ዶ ‘ሎ? መሪሕነታዊ ኣካላት ብሓቂ ኣብ ወሳኒ መድረኽ ኣነ 

ንህዝበይ ንመትከለይ ኢሎም ቅድሚት ተሰሊፎም ብሓሳብን ብተግባርን ተቓሊሶም ዘቃልሱ ኣብነታውያን ድዮም? ኩሉ ግዱስ 

ትኹረት ክገብረሉን መልሲ ክረኽበሉን ዘለዎ መሰረታዊ ሕቶታት’ዩ። 

 ስለምንታይ? ኣብ ጉባኤን ዋዕላን ዝስማዕ ጭርሖን ኣብ ባይታ ዝረአ ግብራዊ ንጥፈታትን ይቃዶ የለን። ጭርሖ ናብ ተግባር 

ንምልዋጥ ብውጥን ዘይሰርሕን ዘየስርሕን ውድብ ድማ፡ ውድብ ኣይኮነን። እቲ ግንባር፡ ግንባር ኣይኮነን። ከምኡ ዘይገብር ካብ 
ህዝቢ ርሒቑ ኣነ መራሒ’የ እናበለ ዝኒየት መሪሕነት’ውን መሪሕነት ኣይኮነን። ጭርሖና ህዝባዊ ዶ ኮይኑ ኣይኮነን? ፖለቲካዊ 

ፕሮግራምና መትከልና ብሓቂ ህዝቢ ይፈልጦ ድዩ ኣይፈልጦን ኢሉ ዘይሓስብ፡ ገዛእ ርእሱ ዘይሓትት ዘይወቅስ፡ ግን ከኣ ኣብ 
ዋላ ተሰቒሉ ኣለኹ ዝብል ውድብን መሪሕነት፡ ንሱ ዘዝበሎ ክትደግመሉን ከተጣቐዓሉን ዘይኮነ፡ ብዘይ ነሓፍነት ክፍተሽ፡ 
ክግምገም፡ ክሕተት ይግባእ።  

 ኣብ ተነጻጻሪ ውሕስነት ዘለዎ ቦታ እናነበርካ፡ ኣነ ናይ ክንድዚ ዓመት በዓል ጸጋ ዕድመ ውድብየ፡ ንክንድዚ ዝኣኽላ ፖለቲካዊ 
ውድባትን በርገስ ማሕበራትን ዝሓቖፈ ግንባር መራሒ’ዩ ኢልካ ምጅሃር፡ ብውሽጣዊ ባዕላዊ ሕመቓት ስሩዕ ኣኼባን ጉባኤን 

ኣብ እዋኑ ዘይምግባር፡ እቲ ውድብ ወይ ግንባር ኣብ ፍጹም ሰናይ ምሕረት ውልቀ ሰባት ከም ዝወደቐ ህልውናኡ ስማዊ ምዃኑ 
የመልክት።  

  ሃገራውያን ሕብረ ብሄራውያን ውድባት፡ ድሕነት ህዝብን ሃገርን ቅድሚ ኩሉ ይጭርሑ፣ ሕብረ ብሄራውያን 
ደሞክራስያውያን ውድባት ድሕነት ህዝብን ሃገርን ቅድሚ ኩሉ ይጭርሑ፣ ብብሄር መልክዕ ዝተወደቡ ድሕነት ህዝብን ሃገርን 
ቅድሚ ኩሉ ይጭርሑ፣ ብሃይማኖታዊ መልክዕ ዝተወደቡ ድሕነት ህዝብን ሃገርን ቅድሚ ኩሉ ይጭርሑ፣ ሰፋሕቲ ልፍንታዊ 
ግንባራት ድሕነት ህዝብን ሃገርን ቅድሚ ኩሉ ይጭርሑ፣ ህጹጽነት ናይ’ቲ መድረኽ’ውን ከምኡ ይዕድም። እቲ ቴማ ወይ 

ጭርሖ ብዘይ ዝኾነ ለውጢ ንዓመታት ተደጋጊሙ ይዝረበሉ ይዝየመሉ ይጸሓፈሉ፡ ፍርያቱ ግን ኣብ ባይታ ኣይረአን። ካብ 
ዓመት ናብ ዓመት ህዝቢ ኣንቂሑ ወዲቡ ዝላ ከርኢ፡ ንጸላኢ ከሰምብድ ከሰምብር ኣይረአን። እዚ ኣተሃላልዋ’ዚ ስለምንታይ? 

ክሳብ መዓስ? ብዙሓት ዝሓትሉ ግን ከኣ ዘይተፈወሰ ዛዕባ ኮይኑ ይቕጽል ኣሎ። 

 እግርን ከበሮን በበይኑ ከም ዝበሃል ጭርሖን ተግባርን ፖለቲካዊ ውድባትን ግንባራትን በበይኑ ክኸውን ዝገብር ዘሎ ባህሪ ስለ 
ዘይፍለጥ ኣይኮነን። ካብ ፖለቲካዊ ድሕረት ዝምንጩ ትምክሕትን ጽበትን ሳዕሪሩ፡ ውሑዳት ዘይኮና ውድባትን ግንባራትን 
መሕብእን መንበርን ስማውያን መራሕቲ ኮይነን ምህላው ርዱእ’ዩ። 



 እዚ ፈጺሙ ክግራሕ ወይ ክውገድ ስለ ዘይከኣል’ውን ኣይኮነን። ህዝቢ ብሓፈሻ፡ መንእሰይ ወለዶ ከኣ ብፍላይ  ብህዝባዊ 

ደሞክራስያዊ ኣረኣእያ ብምንቃሕ፡ ሓታቲ፡ ተጽዕኖ ፈጣሪ ክኸውን ገይርካ ብምውዳብ ክፍወስ ይከኣል’ዩ። እዚ መድረኽ’ዚ  

ህልውና ህዝቢ ንምርግጋጽ መስዋእቲ ዝኽፈለሉ ወሳኒ መድረኽ ‘ምበር፡ ብጉልባብ  ድሕነት ህዝብን ሃገርን ቅድሚ ኩሉ ውልቀ 

ሰባት ብዕድል ህዝቢ ዘላግጽሉ፣ ብጽባሕ ነርክበሉ ትዛነየሉ ስለ ዘይኮነ፡ ዝግበሩ ውድባውን ግንባራውን ጉባኤታት ክኒዮ 
ብሕብረ ቀለማት ዘብረቕርቑ ጭርሖታትን ቴማታትን ኣብ ባይታ እንታይ ሰሪሕና እንታይ ሰሪሕኩም ዝብል ሃናጺ ሕቶ 
ቅድሚት ብምምጻእ ክግምገሙን ክፍወሱን ይግባእ። 

                                                    ካብ ክብሮም ከሰተ   

                                               ኣባል ደሞክራስያዊ ግንባር ሓድነት ኤርትራ(ደግሓኤ) 

                                                          29 ጥቕምቲ 2024      

 

 


